
SWYDD-DDISGRIFIAD 
Rheolwr Prosiect Morol 
£35,000 – 38,000 y flwyddyn (cyflog cyfwerth ag amser llawn) 
Contract cyfnod penodol am 18 mis (gydag estyniad posibl yn amodol ar gyllid)
Cynhelir gan Awdurdod Parc Cenedlaethol Arfordir Penfro
Gweithio hybrid gyda theithio ledled Sir Benfro, a ledled y Deyrnas Unedig yn achlysurol. 
Amser llawn (35 awr yr wythnos)
Yn adrodd i’r: Pennaeth Rhaglenni a Gweithrediadau  
Amdanom ni
Ymgyrch y Parciau Cenedlaethol yw’r elusen annibynnol sy’n ymroddedig i sicrhau dyfodol Parciau Cenedlaethol yng Nghymru a Lloegr. Mae’r ffaith ein bod yn annibynnol ar y llywodraeth yn golygu y gallwn ni godi llais dros y tirweddau hynny pan na all unrhyw un arall. Mae ein cenhadaeth yn glir: rydym ni yma i uno, ysbrydoli a grymuso. Ein gweledigaeth yw cael Parciau Cenedlaethol sy’n gyfoethog o ran natur i bawb.  
Rydym ni’n recriwtio ar gyfer Rheolwr Prosiect Morol. Os ydych chi’n angerddol am y môr ac eisiau arwain prosiect newydd i gyfrannu at adferiad morol a llythrennedd cefnforoedd, hoffem glywed oddi wrthych chi. Gyda gweledigaeth i gysylltu tirwedd a morlun yn well, mae hwn yn gyfle unigryw i weithio gyda ni i feithrin perthnasoedd yn Sir Benfro a ledled Cymru a’r Deyrnas Unedig. 
Rydym yn cydnabod nad oes cynrychiolaeth ddigonol yn sector yr amgylchedd gan bobl o liw, y rheiny o gefndiroedd incwm isel, pobl LHDTC+ a phobl anabl. Hoffem newid hynny ac rydym yn croesawu’n gynnes geisiadau gan bobl o bob cefndir. Gallwn gynnig cymorth â’r broses recriwtio (yn cynnwys addasiadau rhesymol) i sicrhau bod pawb yn gallu ymgeisio ar sylfaen gyfartal. Os hoffech gael cymorth, cysylltwch â recruitment@cnp.org.uk 
Ynglŷn â’r rôl: 
Diben y rôl hon yw cyflwyno prosiect arloesol i archwilio sut gellir cefnogi natur a chymunedau trwy gynllunio a rheoli integredig o ran tir a môr.
Mae’r rôl, a gynhelir gan Awdurdod Parc Cenedlaethol Arfordir Penfro, yn cynnig cyfle unigryw i weithio yng nghanol un o amgylcheddau arfordirol a morol mwyaf neilltuol y Deyrnas Unedig.   
Bydd deiliad y swydd yn arwain ac yn cyflwyno prosiect peilot morol newydd yn Sir Benfro, gan ddarparu mewnwelediad clir, yn seiliedig ar dystiolaeth, i sut gallai cynllunio a rheoli mwy integredig o ran tir a môr wella adferiad morol, cefnogi cymunedau arfordirol, a meithrin llythrennedd cefnforoedd – yn cynnwys asesu gwerth posibl Parc Morol Cenedlaethol ochr yn ochr ag opsiynau eraill.
Chi fydd yr arweinydd morol ar gyfer tîm Ymgyrch y Parciau Cenedlaethol, yn gweithio ar draws rhaglenni, eiriolaeth, polisi, ymgyrchoedd, cyfathrebu a chodi arian. 


Bydd y prosiect, a ariennir gan Sefydliad Esmee Fairbairn, yn adeiladu ar ddiddordeb ledled Cymru a’r Deyrnas Unedig ac yn cynnwys cefnogi Cynghrair y Parciau Morol Cenedlaethol a chyflwyno Y Môr a Ni (strategaeth llythrennedd cefnforoedd Cymru). Bydd yn gweithio gyda phobl ifanc i gysylltu eu hangerdd am y môr a datblygu sgiliau arwain, gan sicrhau bod eu lleisiau yn helpu llunio penderfyniadau sy’n effeithio ar eu dyfodol. 
Y rôl allweddol hon fydd yr arweinydd morol ar gyfer tîm Ymgyrch y Parciau Cenedlaethol, yn gweithio ar draws rhaglenni, eiriolaeth, polisi, ymgyrchoedd, cyfathrebu a chodi arian. 
Amcanion a thasgau
Rheoli prosiect cynllun peilot Sir Benfro
· Cyflwyno astudiaeth ddichonoldeb yn Sir Benfro i archwilio cyfleoedd am adferiad morol a llythrennedd cefnforoedd trwy beilota hyfywedd Parc Morol Cenedlaethol, ymhlith opsiynau eraill.
· Rheoli cynllunio’r prosiect, cyllidebau, cerrig milltir, risgiau ac adrodd, a gweithredu fel y prif bwynt atebolrwydd i grŵp llywio partneriaid Sir Benfro.
· Meithrin a chynnal partneriaethau cryf gyda rhanddeiliaid, gan sicrhau bod gwybodaeth leol a phrofiad bywyd yn llunio’r prosiect.
· Hwyluso ymgysylltu a chyfnewid gwybodaeth rhwng partneriaid, buddiannau morol a chymunedau arfordirol i feithrin dealltwriaeth ar y cyd ac awydd am ddatrysiadau hirdymor.
· Arwain datblygiad sail dystiolaeth ar y cyd a sicrhau bod y dysgu yn llywio’r drefn o ran gwneud penderfyniadau lleol.
· Gweithio’n agos gyda’n Rheolwr Polisi Cymru i gynllunio a chefnogi ymgysylltu â swyddogion Llywodraeth Cymru, Aelodau o Senedd Cymru a Tirweddau Cymru, gan sicrhau bod dysgu oddi wrth gynllun peilot Sir Benfro yn llywio trafodaethau polisi ar lywodraethu morol, tirweddau dynodedig ac integreiddio tir a môr, ac yn cyfrannu at gyflwyno Y Môr a Ni.
· Gweithio gyda phartneriaid a thîm codi arian Ymgyrch y Parciau Cenedlaethol i ddatblygu a sicrhau cefnogaeth ar gyfer rhaglen waith amlflwyddyn yn y dyfodol.

Goruchwylio prosiectau gweithgareddau ehangach ar lefel Cymru a Lloegr
· Rheoli prosiect morol cyffredinol Ymgyrch y Parciau Cenedlaethol, gan gydlynu â’r tîm, partneriaid, rhanddeiliaid, cyllidwyr ac adrodd i’n Pennaeth Rhaglenni a Gweithrediadau a’n Prif Weithredwr.
· Gweithredu fel cyswllt ar gyfer cynllun peilot Parc Morol Cenedlaethol a arweinir gan bartneriaid yn Lloegr, yn cefnogi cyfnewid gwybodaeth ac adrodd cyffredinol.
· Gweithio gyda thîm rhaglen Ymgyrch y Parciau Cenedlaethol i hwyluso arweinyddiaeth ieuenctid yn y prosiect, yn cynnwys cwrs preswyl yn Sir Benfro.
· Creu cyfleoedd i arweinwyr cefnforoedd amrywiol lunio datblygiad y prosiect, gan sicrhau bod cyfiawnder cymdeithasol yn cael ei ymgorffori yng ngwaith ymgysylltu’r prosiect. 
· Cefnogi Cynghrair y Parciau Morol Cenedlaethol, gan weithio gyda’r Cadeirydd a’r ysgrifenyddiaeth annibynnol, i fagu diddordeb ac ymwybyddiaeth a rhannu’r hyn a ddysgwyd o’r prosiect. 
· Cefnogi partneriaeth Y Môr a Ni a gweithio gydag Awdurdodau Parciau Cenedlaethol a phartneriaid eraill i gefnogi a hyrwyddo gweithredu uchelgeisiol o ran y morlun.
· Gweithio gyda chydweithwyr ymgyrchoedd a chyfathrebu i ddatblygu a chyflwyno cynllun cyfathrebu. 
· Goruchwylio nifer fach o gontractau gydag ymchwilwyr ac arbenigwyr i ddarparu cyngor ac arweiniad.
· Bod yn aelod cadarnhaol a rhagweithiol o’n tîm gan gefnogi cydweithwyr a chyflawni ein hamcanion tîm trosfwaol.

Sgiliau a phrofiad hanfodol:
· Perthnasoedd a phartneriaethau: hanes o feithrin perthnasoedd, a gweithio mewn partneriaeth, gyda grwpiau cymunedol a rhanddeiliaid. Sgiliau rhyngbersonol rhagorol, yn gallu meithrin cydberthynas, datblygu syniadau gyda phartneriaid, a dod â nhw at ei gilydd.
· Angerdd am y môr: arbenigedd mewn maes yn gysylltiedig â’r môr a’r gallu i sbarduno cyffro ac ennyn brwdfrydedd pobl am y prosiect. 
· Rheoli prosiect: gallu profedig i reoli prosiectau cymhleth, yn cynnwys darparu arweinyddiaeth i gydweithwyr, goruchwylio a chyflawni amcanion allweddol, cynllunio prosiectau a monitro contractau a chyllidebau. 
· Gwerthfawrogiad am yr iaith Gymraeg a’i diwylliant: parodrwydd i gefnogi ffyrdd dwyieithog o weithio lle mae angen.
· Cyfiawnder Cymdeithasol: profiad a/neu ddealltwriaeth dda o gyfiawnder cymdeithasol a’r gallu i gefnogi camau gweithredu sefydliadol ehangach ar degwch, amrywiaeth, cynhwysiant a gwrth-hiliaeth.  
· Dyfeisgarwch: sgiliau hunanarwain a threfnu cryf, yn gallu arwain a pherchnogi maes gwaith, dangos blaengarwch a gyrru prosiect ymlaen gyda thîm rhithwir.
· Cyfathrebu: gallu ymgysylltu a dylanwadu, yn cynnwys pobl sy’n gwneud penderfyniadau, a meithrin clymbleidiau cymorth. Sgiliau cyfathrebu da, gyda phrofiad o gyfathrebu’n berswadiol, yn cynnwys cyflwyno, yn ysgrifenedig ac yn ddigidol. 

Profiad a sgiliau eraill a fydd yn bwysig yn y rôl dros gyfnod – nid oes angen y rhain arnoch chi nawr, ond hoffem glywed oddi wrth ymgeiswyr sy’n awyddus i ddatblygu yn y meysydd hyn gyda’n cymorth ni:  
· Parciau Cenedlaethol – polisi, Cynlluniau Rheoli a phroses ddynodi. 
· Ymgyrchoedd – trefnu cymunedol a chefnogi codi arian trwy ddatblygu a rheoli prosiectau.
· Yr iaith Gymraeg – parodrwydd i ddatblygu sgiliau Cymraeg gyda chymorth sefydliadol.

Mae ein gwerthoedd yn hanfodol i bopeth a wnawn, a bydd modelu’r rhain trwy eich gwaith ar y prosiect yn hanfodol: 
· Dewr a beiddgar 
· Cydweithredol a chynhwysol 
· Adeiladol a dynamig 
· Credadwy a dibynadwy 
 
Ein buddion: 

	Gweithio hyblyg – mae cydbwysedd rhwng gwaith a bywyd yn bwysig iawn i ni, ac mae gan bawb yn ein tîm drefniant gweithio hyblyg fel bod ein gwaith yn cyd-fynd â’n bywydau. 

	Gweithio gartref a gweithio hybrid – mae tîm Ymgyrch y Parciau Cenedlaethol wedi’i leoli ledled y Deyrnas Unedig, gyda theithio i Lundain, Caerdydd a Pharciau Cenedlaethol yn achlysurol. 

	Hawl i Wyliau – 25 diwrnod y flwyddyn gyda diwrnod ychwanegol am bob blwyddyn o wasanaeth, hyd at 30, yn ogystal â gwyliau banc a diwrnodau cau dros y Nadolig. 

	Pensiwn – cyfraniad ychwanegol gan y cyflogwr (5%), gyda chynllun aberthu cyflog

	Darperir hyfforddiant a chymorth 

	[bookmark: cysill]Cyngor annibynnol ar les a’r gweithle, a chyngor personol ac ariannol gan ein Rhaglen Cymorth i Weithwyr. 

